ЧЫРШЫ БӘЙРӘМЕ

(башлангыч сыйныф укучылары өчен)
М.Г. Мозаффарова, 
54 нче мәктәп-гимназия.
Капчыгын асып, бик алҗыган кыяфәт белән Кыш бабай керә. Балалар кул чабып каршы алалар.
Балалар.
Әй, Кыш бабай, Кыш бабай,
Хуш киләсең, уз бире.
Кунак булып килер дип
Күптән көттек без сине.
Кьш бабай. И, рәхмәт төшкерләре, бәхетегез, тәүфыйгыгыз арткырлары! Сезнең матур җырларыгыз миңа туры юл күрсәтте.Усал Убырлы тозагыннан ычкынырга ярдәм итте.
Алып баручы.
Әй, Кыш бабай, Кыш бабай,
Хуш киләсең, уз бире.
Шатланышып, җыр белән
Каршылыйбыз без сине.
Кыш бабай турында күмәк җыр.
Алып баручы.
Әй, Кыш бабай, Кыш бабай.
Безнең сөйгән кунак син.
Ямьле үтсен кичәбез,
Безне көлдер, уйнат син.
Күмәк уен "Өшетәм".
Кыш бабай.
Минем күңелне күрдегез.
Рәхмәт сезгә, балалар!
Күп, күп җырлар өйрәнгәннәр.
Хәтта уйный беләләр.
Менә шундый осталарга
Күп бүләкләр бирәләр.
Карчәчәгем, назлы кызым,
Бирче миңа капчыкны.
Әйткән сүзне хәзер үтим,
Капчык авызы ачыкмы?
Кыш бабай капчыгын янына куеп утыра.
Алып баручы.
Конфетлар да конфетлар,
Ниндие генә юк икән?!
Шул кадәр тәм-том алырга
Акчасы ничек җиткән?
Булган безнең балалар.
Шигырьләр күп беләләр.
Хәзер сезгә әйбәт итеп
Шушы сөйләп бирерләр.
Балалар сөйлиләр, Кыш бабай конфетлар бирә.
Кар кызы. Дусларым, мин сезнең янга ялгыз гына килмәдем. Бәйрәмгә кунак итеп Кар бөртекләрен дә чакырдым. Алар сезгә бүләк итеп бию алып килделәр. Рәхим итегез!
Кыш бабай.
И, рәхмәт, балалар! Сөендердегез мине.
Ак сакалым ак булмыш,
Картлыгым да хак булмыш;
Әмма күңелем яшь минем,
Җир җимертеп яшимен.
Бер биеп китми йөрәк түзми, балалар.
Кыш бабай биюе. Кыш бабай биегәндә, капчык сөйрәп Убырлы керә.
Убырлы. И, карт җүләр! Биеп маташа бит, әй! (Кыш бабай янына килеп, җиңеннән тарта) Шаштыңмы әллә? Дөньяңны онытып биеп яткан буласың. Күрше мәктәптә көтәләр бит үзеңне. (Балаларга карап) Исләре киткән ди, анда инде күптән Дед Мороз биеп ята.
Кыш бабай. (Биюеннән туктап) Кызым, бу хәсрәт капчыгын сез чакырдыгызмы соң?
Алып баручы. Юк, бабакай, юк. Нишләп аны чакырыйк.
Кыш бабай. Алай булгач, җилләр иссен әле бу Убырлыдан. (Таягы белән "дөп" итеп идәнгә суга һәм әфсен укый)
Әфсен-төфсен,
Җилләр иссен, давыл чыксын,
Һәм Убырлы, безнең яннан
Юк булсын!
Убырлы себеркегә атланып чыгып китә.
Алып баручы. Ай-һай, гайрәтле соң үзең, бабакай. Күз ачып йомганчы юк булды бит Убырлы. Тик менә капчыгын монда калдырган бит әле. Әллә капчыгын да озатасыңмы соң, бабакай?
Кьш бабай. Ашыкма әле, кызым. Башта карыйк әле, хикмәте юк микән капчыкның? 
Капчыкны ачалар, эченнән Яңа ел килеп чыга.
Кыш бабай. Бәрәкалла, нәрсә булды соң әле бу? Кем килеп чыкты бу сихерле капчыктан?
Балалар. Яңа ел бит бу, Кыш бабай. Быел бит Яңа ел – Әтәч елы.
Кьш бабай. И картлык...! Танымый да торам, ләбаса. Исән сау гына килеп җиттеңме, балам? Түрдән уз! Шатлык, муллык, тынычлык белән кил! Төкле аягың белән! Түрдән уз! (Кулыннан тотып, чыршы тирәли йөртә) Таныш бул, бу безнең мәктәпнең уңган балалары.
Менә болары 1 нче "а" сыйныфы укучылары. Алар беренче генә ел укысалар да үзләрен тәртипле һәм яхшы укучы балалар итеп күрсәттеләр. 

Шул тәртиптә таныштыруны дәвам итә.
Кьш бабай.
Арагызда шундый балаларның күп булуына бик шатландым әле. Киләсе килүемә уку алдынгыларыгыз тагын да күбәер, дип ышанып калам.
Балалар, сез уйлый күрмәгез Кыш бабай бүләксез килгән дип. Монда сез бик күп икән. Һәрберегезгә бүләк тарату өчен бик күп вакыт кирәк. Мине күрше мәктәптә дә көтәләр. Тылсымлы таягым бүләкләрне һәр сыйныфка оләшергә ярдәм итте. Бәйрәм соңында кереп алырсыз.
Ә хәзер саубуллашыр алдыннан, бергәләп Яңа ел турында җыр җырлап алыйк.
Җырдан соң Кыш бабай һәм Кар кызы чыгып китә, күңел ачу, уен-көлке дәвам итә.
Мәктәптә бәйрәмнәр, кичәләр (татар теле укытучыларына, тәрбиячеләргә ярдәмлек). "Мәгърифәт" нәшрияты, Яр Чаллы, 1994 ел.
